
古詩三十首

【寄題劉著作羲叟家園效聖俞體】

嘉子治新園，乃在太行谷。山高地苦寒，當樹所宜木。群花媚春陽，開落一何速。凜凜

心節奇，惟應鬆與竹。毋栽當暑槿，寧種深秋菊。菊死抱枯枝，槿豔隨昏旭。黃楊雖可

愛，南土氣常燠。未知經雪霜，果自保其綠。顏色苟不衰，始知根性足。此外眾草花，

徒能悅凡目。千金買姚黃，慎勿同流俗。

【西齋小飲贈別陝州衝卿學士〈分得黃字為韻嘉祐五年〉】

今日胡不樂，眾賓會高堂。坐中瀛洲客，新佩太守章。豈無芳尊酒，笑語共一觴。亦有

嘉菊叢，新苞弄微黃。所嗟時易晚，節物已淒涼。群鷺方盛集，離鴻獨高翔。山川正搖

落，行李怯風霜。君子樂為政，朝廷須俊良。歸來紫微閣，遺愛在甘棠。

【奉答原甫九月八日見過會飲之作〈嘉祐五年〉】

老大惜時節，少年輕別離。我歌君當和，我酌君勿辭。豔豔庭下菊，與君吟繞之。擷其

黃金蕊，泛此白玉卮。君勿愛此花，問君此何時。秋風日益高，霜露漸離披。芳歲忽已

晚，朱顏從此衰。念君將舍我，車馬去有期。君行一何樂，我意獨不怡。飛兔不戀群，

奔風誰能追。老驥但伏櫪，壯心良可悲。

【予作歸雁亭於滑州後十有五年梅公儀來守是邦因取餘詩刻於石又以長韻見寄因以答之

〈嘉祐元年〉】

風吹城頭秋草黃，仰見鳴雁初南翔。秋草風吹春復綠，南雁北飛聲肅肅。城下台邊桃李

蹊，憶初披荒手植之。雪消冰解草木動，因記鴻雁將歸時。爾來十載空遺跡，飛雁年年

自南北。台傾餘址草荒涼，樹老無花春寂曆。東州太守詩尤美，組織文章爛如綺。長篇

大句琢方石，一日都城傳百紙。我思古人無不然，慷慨功名垂百年。沉碑身後念陵谷，

把酒泣下悲山川。一時留賞雖邂逅，後世傳之因不朽。

【寄題洛陽致政張少卿靜居堂〈嘉祐六年〉】

洛人皆種花，花發有時闌。君家獨種玉，種玉產琅玕。子弟守家法，名聲聳朝端。歲時

歸拜慶，閭里亦相歡。西台有道氣，自少服靈丸。春酒養眉壽，童顏如渥丹。清談不倦

客，妙思喜揮翰。壯也已吏隱，興餘方掛冠。臨風想高誼，懷祿愧盤桓。

【鬼車〈嘉祐六年〉】

嘉祐六年秋，九月二十有八日，天愁無光月不出。浮雲蔽天眾星沒，舉手向空如抹漆。

天昏地黑有一物，不見其形，但聞其聲。其初切切淒淒，或高或低，乍似玉女調玉笙，

眾管參差而不齊。既而咿咿呦呦，若軋若抽，又如百兩江州車，回輪轉軸聲啞嘔。鳴機

夜織錦江上，群雁驚起蘆花洲。吾謂此何聲？初莫窮端由。老婢撲燈呼兒曹，雲此怪鳥

無匹儔。其名為鬼車，夜載百鬼淩空遊。其聲雖小身甚大，翅如車輛排十頭。凡鳥有一

口，其鳴已啾啾。此鳥十頭有十口，口插一舌連一喉。一口出一聲，千聲百響更相酬。

昔時周公居東周，厭聞此鳥憎若讎。夜呼庭氏率其屬，彎弧俾逐出九州。射之三發不能

中，天遣天狗從空投。自從狗齧一頭落，斷頸至今青血流。爾來相距三千秋，晝藏夜出

如鵂鶹。每逢陰黑天外過，乍見水光驚輒墮。有時餘血下點汙，所遭之家家必破。我聞

此語驚且疑，反祝疾飛無我禍。我思天地何茫茫，百物巨細理莫詳。吉凶在人不在物，

一蛇兩頭反為祥。卻呼老婢炷燈火，卷簾開戶清華堂。須臾雲散眾星出，夜靜皎月流清

光。

【感二子〈嘉祐六年〉】

黃河一千年一清，岐山鳴鳳不再鳴。自從蘇梅二子死，天地寂默收雷聲。百蟲壞戶不啟

蟄，萬木逢春不發萌。豈無百鳥解言語，喧啾終日無人聽。二子精思極搜抉，天地鬼神

無遁情。及其放筆騁豪俊，筆下萬物生光榮。古人謂此覷天巧，命短疑為天公憎。昔時

李杜爭橫行，麒麟鳳凰世所驚。二物非能致太平，須時太平然後生。開元天寶物盛極，

自此中原疲戰爭。英雄白骨化黃土，富貴何止浮雲輕。唯有文章爛日星，氣淩山嶽常崢

嶸。賢愚自古皆共盡，突兀空留後世名。

【讀書〈嘉祐六年〉】

吾生本寒儒，老尚把書卷。眼力雖已疲，心意殊未倦。正經首唐虞，偽說起秦漢。篇章

異句讀，解詁及箋傳。是非自相攻，去取在勇斷。初如兩軍交，乘勝方酣戰。當其旗鼓

催，不覺人馬汗。至哉天下樂，終日在几案。念昔始從師，力學希仕宦。豈敢取聲名，

惟期脫貧賤。忘食日已晡，燃薪夜侵旦。謂言得志後，便可焚筆硯。少償辛苦時，惟事

寢與飯。歲月不我留，一生今過半。中間嘗忝竊，內外職文翰。官榮日清近，廩給亦豐

羨。人情慎所習，鴆毒比安宴。漸追時俗流，稍稍學營辦。杯盤窮水陸，賓客羅俊彥。

自從中年來，人事攻百箭。非惟職有憂，亦自老可歎。形骸苦衰病，心志亦退懦。前時

可喜事，閉眼不欲見。惟尋舊讀書，簡編多朽斷。古人重溫故，官事幸有間。乃知讀書

勤，其樂固無限。少而幹祿利，老用忘憂患。又知物貴久，至寶見百煉。紛華暫時好，

俯仰浮雲散。淡泊味愈長，始終殊不變。何時乞殘骸，萬一免罪譴。買書載舟歸，築室

潁水岸。平生頗論述，銓次加點竄。庶幾垂後世，不默死芻豢。信哉蠹書魚，韓子語非

訕。

【鵯鵊詞〈效王建作。嘉祐六年〉】

龍樓鳳闕鬱崢嶸，深宮不聞更漏聲。紅紗蠟燭愁夜短，綠窗鵯鵊催天明。一聲兩聲人漸

起，金井轆轤聞汲水。三聲四聲促嚴妝，紅靴玉帶奉君王。萬年枝軟風露濕，上下枝間

聲轉急。南衙促仗三衛列，九門放鑰千官入。重城禁禦鎖池台，此鳥飛從何處來。君不

見潁河東岸村陂闊，山禽野鳥常嘲哲。田家惟聽夏雞聲，〈鵯鵊，京西村人謂之夏雞。

〉夜夜壟頭耕曉月。可憐此樂獨吾知，眷戀君恩今白髮。

【初食雞頭有感〈嘉祐六年〉】

六月京師暑雨多，夜夜南風吹芡觜。凝祥池鎖會靈園，僕射荒陂安可擬。〈京師賣五嶽

宮及鄭州雞頭最為佳。〉爭先園客采新苞，剖蚌得珠從海底。都城百物貴新鮮，厥價難

酬與珠比。金盤磊落何所薦，滑台撥醅如玉體。自慚竊食萬錢廚，滿口飄浮嗟病齒。卻

思年少在江湖，野艇高歌菱荇裏。香新味全手自摘，玉潔沙磨軟還美。一瓢固不羨五鼎，

萬事適情為可喜。何時遂買潁東田，歸去結茅臨野水。

【雙井茶〈嘉祐六年〉】

西江水清江石老，石上生茶如鳳爪。窮臘不寒春氣早，雙井芽生先百草。白毛囊以紅碧

紗，十斤茶養一兩芽。長安富貴五侯家，一啜猶須三日誇。寶雲日注非不精，爭新棄舊

世人情。豈知君子有常德，至寶不隨時變易。君不見建溪龍鳳團，不改舊時香味色。

【贈李士寧〈治平四年〉】

蜀狂士寧者，不邪亦不正，混世使人疑，詭譎非一行。平生不把筆，對酒時高詠，初如

不著意，語出多奇勁。傾財解人難，去不道名姓。金錢買酒醉高樓，明月空床眠不醒。

一身四海即為家，獨行萬里聊乘興。既不采藥賣都市，又不點石化黃金。進不幹公卿，

退不隱山林。與之遊者，但愛其人，而莫見其術，安知其心？吾聞有道之士，遊心太虛，

逍遙出入，常與道俱。故能入火不熱，入水不濡。嘗聞其語，而未見其人也，豈斯人之

徒歟？不然言不純師，行不純德，而滑稽玩世，其東方朔之流乎？

【明妃小引】

漢宮諸女嚴妝罷，共送明妃溝水頭。溝上水聲來不斷，花隨水去不回流。上馬即知無返

日，不須出塞始堪愁。

【感事四首】

老者覺時速，閑人知日長。日月本無情，人心有閑忙。努力取功名，斷碑埋路傍。逍遙

林下土，丘壟亦相望。長生既無藥，濁酒且盈觴。

空山一道士，辛苦學延齡。一旦隨物化，反言仙已成。開填見空棺，謂已超青冥。屍解

如蛇蟬，換骨蛻其形。既云須變化，何不任死生？

仙境不可到，誰知仙有無？或乘九班虯，或駕五雲車。朝倚扶桑枝，暮遊昆侖墟。往來

幾萬里，誰復遇諸塗？富貴不還鄉，安事富貴歟。神仙人不見，魑魅與為徒。人生不免

死，魂魄入幽都。仙者得長生，又云超太虛。等為不在世，與鬼亦何殊。得仙猶若此，

何況不得乎？寄謝山中人，辛勤一何愚！

莫笑學仙人，山中苦岑寂。試看青松鶴，何似朱門客。朱門炙手熱，來者無時息。何嘗

問寒暑，豈暇謀寢食。強顏悅憎怨，擇語防仇敵。眾欲苦無厭，有求期必獲。敢辭一身

勞，豈塞天下責。風波卒然起，禍患藏不測。神仙雖杳茫，富貴竟何得！

【新春有感寄常夷甫〈熙寧元年〉】

餘生本羈孤，自少已非壯。今而老且病，何用苦惆悵。誤蒙三聖知，貪得過其量。恩私

未知報，心志已凋喪。軒棠德不稱，徒自取譏謗。豈若常夫子，一瓢安陋巷。身雖草莽

間，名在朝廷上。惟餘服德義，久已慕恬曠。矧亦有吾廬，東西正相望。不須駕柴車，

自可策藜杖。坐驚顏鬢日摧頹，及取新春歸去來。共載一舟浮野水，焦陂四面百花開。

【升天檜〈熙寧元年〉】

青牛西出關，老聃始著五千言；白鹿去升天，爾來忽已三千年。當時遺跡至今在，隱起

蒼檜猶依然。惟能乘變化，所以為神仙。驅鸞駕鶴須臾間，飄忽不見如雲煙。奈何此鹿

起平地，更假草木相攀緣。乃知神仙事茫昧，真偽莫究徒自傳。雪霜不敢終古色，風雨

有聲當夏寒。境清物老自可愛，何必詭怪窮根源。

【憶焦陂〈熙寧元年〉】

焦陂荷花照水光，未到十里聞花香。焦陂八月新酒熟，秋水魚肥鱠如玉。清河兩岸柳鳴

蟬，直到焦陂不下船。笑向漁翁酒家保，金龜可解不須錢。明日君恩許歸去，白頭酣詠

太平年。

【贈許道人〈熙寧元年〉】

洛城三月亂鶯飛，潁陽山中花發時。往來車馬遊山客，貪看山花踏山石。紫雲仙洞鎖雲

深，洞中有人人不識。飄飄許子旌陽後，道骨仙風本仙胄。多年洗耳避世喧，獨臥寒岩

聽山溜。至人無心不算心，無心自得無窮壽。忽來顧我何殷勤，笑我白髮老紅塵。子歸

為築岩前室，待我明年乞得身。

【送龍茶與許道人〈熙寧元年〉】

潁陽道士青霞客，來似浮雲去無跡。夜朝北斗太清壇，不道姓名人不識。我有龍團古蒼

璧，九龍泉深一百尺。憑君汲井試烹之，不是人間香味色。

【馴鹿】

朝渴飲清池，暮飽眠深柵。慙媿主人恩，自非殺身難報德。主人施恩不待報，哀爾胡為

網羅獲。藹藹動春陽，吾欲縱爾山之傍。岩崖雪盡飛泉溜，澗穀風吹百草香。飲泉齧草

當遠去，山後山前射生戶。

【留題齊州舜泉〈熙寧三年〉】

岸有時而為谷，海有時而為田，虞舜已歿三千年。耕田浚井雖鄙事，至今遺跡存依然。

曆山之下有寒泉，向此號泣於旻天。無情草木亦改色，山川慘淡生靈煙。一朝垂衣正南

面，皋夔稷契來聯翩。功高德大被萬世，今人過此猶留連。齊州太守政之暇，鑿渠開沼

疏清漣。遊車擊轂惟恐後，眾卉亂發如爭先。豈徒邦人知樂此，行客亦為留征軒。

【山齋戲書絕句二首〈熙寧三年〉】

蜜脾未滿蜂采花，麥壟已深鳩喚雨。正是山齋睡足時，不覺花間日亭午。經春老病不出

門，坐見群芳爛如雪。正當年少惜花時，日日春風吹石裂。

【嘲少年惜花〈熙寧七年〉】

紛紛紅蕊落泥沙，少年何用苦谘嗟。春風自是無情物，肯為汝惜無情花？今年花落明年

好，但見花開人自老。人老不復少，花開還更新。使花如解語，應笑惜花人。

【出郊見田家蠶麥已成慨然有感〈熙寧□年〉】

誰謂田家苦，田家樂有時。車鳴繅白繭，麥熟囀黃鸝。田家此樂幾人知？幸獨知之未許

歸。逢時得寵已逾分，報國無能徒爾為。收取玉堂揮翰手，卻尋南畝把鋤犁。

【射生戶〈予初至州，獵戶有獻狼豹者熙寧□年〉】

射生戶，前日獻一豹，今日獻一狼。豹因傷我牛，狼因食我羊。狼豹誠為害人物，縣官

賞之縑五疋。射生戶，持縑歸。為人除害固可賞，貪功趨利爾勿為！強弓毒矢無妄發，

恐爾不識麒麟兒。

【戲石唐山隱者〈熙寧□年〉】

石唐仙室紫雲深，潁陽真人此算心。真人已去升寥廓，歲歲岩花自開落。我昔曾為洛陽

客，偶向岩前坐盤石。四字丹書萬仞岩，神清之洞鎖樓台。雲深路絕無人到，鸞鶴今應

待我來。

